“Математик -1” сурах бичиг боловсруулах багийн ажлын тайлан. 
Тус сурах бичиг нь БШУЯ-наас захиалсан  16,3 х.х  хэмжээтэй, сурах бичиг зохиох багийн бүрэлдэхүүнд МУБИС-ийн багш Г.Батцэнгэл, Б.Оюунцэцэг, 63-р тусгай сургуулийн багш Х.Чанцалдулам, 55-р тусгай сургуулийн согог зүйч багш Х.Чулуунхүү, бага ангийн сургалтын арга зүйч зөвлөх багш Т.Оюун нар ажилласан болно. Сурах бичиг нь  өмнөх үг, бэлтгэл бүлэг, 1-10 хүртэл тооны тоо тоолол гэсэн бүтэцтэйгээр бичигдсэн. Тус сурах бичгийн онцлог дараах өмнөх үгэнд тодорхой заагдсан. 
 Өмнөх үг 
Хөнгөвчилсөн сургалттай тусгай сургуулийн  1-р ангийн “Математик-1” сурах бичиг нь, хүүхдийн танин мэдэхүйн, суралцах, сэтгэн бодох, нийгэмд дасан зохицох чадварын онцлог, сургуульд бэлтгэгдсэн байдалд тохируулан хөгжүүлэх, засан сайжруулах, нийгэмшүүлэх  зорилго бүхий дараах сургалтын  агуулгыг толилуулж байна. Үүнд: 
· Харааны хүртэхүй  хөгжүүлэх зорилго бүхий зөв бичигдсэн тоог, зургийн ялгааг олох, харьцуулах, зүг чиг, орон зайн баримжаалал тодорхойлох дасгалууд,      
· Хэл яриа, амьсгал, дуу хоолойг хөгжүүлэх зорилго бүхий  шинэ үгсийн тайлбар, үйл  явдалт зураг дээр харилцан ярилцах, амьтны дуу авиаг дуурайх, давтан хэлэхэд зориулсан холбоо үг, өгүүлбэрүүд, дасгалууд, 
· Сэтгэхүй хөгжүүлэх математик хэллэг хэрэглэн бодлого жишээ бодох зохиох, жиших дасгал ажлууд, оньсого, илүүц зүйлийг олох хялбар сорил,   
· Биеийн тэнцвэр, өгүүлэх эрхтэн, гар хурууны хөдөлгөөнийг сайжруулах, алжаал тайлах дасгал, дидактик дасгал тоглоомууд, зурах бүтээх, будах даалгаврууд   
· Авиан сонсгол, анхаарал хөгжүүлэх математик цээж бичиг,  
· Нийгэм ахуй, амьдралын баримжаа, ардын уламжлалт ёс заншил, байгаль орчинтой танилцуулах нэрлэх болон үйл явдалт зураг, асуултууд, 
· Бусадтай хамтарч хийх, зөв боловсон харилцаа, өөрийгөө илэрхийлэх чадварт сургасан даалгавар,  зөвлөгөө, санамжууд орсон болно. 
Хүүхдүүд ээ? багш, эцэг эхийнхээ тусламжтайгаар дасгал тус бүрийг, өгөгдсөн заавар, таних тэмдгийн дагуу гүйцэтгээрэй. Тооны сан, тоо тооллын материал, мөн хичээлийн агуулгад тохирсон давхарлаж зурж бичихэд зориулсан янз бүрийн хэмжээ бүхий загваруудыг урьдчилан бэлтгэж ашиглаарай. Та бүхэнд амжилт хүсье.

